
POLIETNIK JAMIYATLARDA MILLATLARARO MUNOSABATLARGA OID “POLIETNIK JAMIYAT”, 

“ETNOS”, “MILLAT”, “MILLATLARARO MUNOSABATLAR”, “ETNOSIYOSAT” KABI TUSHUNCHALARNING 

IJTIMOIY-SIYOSIY MOHIYATI 

Annotatsiya 

Mazkur maqolada polietniklik sharoitida jamiyatda millatlararo munosabatlarni rivojlantirish davlat siyosatining mohiyatini ilmiy 

jihatdan tahlil qilingan. Shu nuqtayi nazardan, “polietnik jamiyat”, “etnos”, “millat”, “milliy identiklik”, “millatlararo 

munosabatlar”, “etnosiyosat”, “fuqarolik integratsiyasi” kabi tushunchalarning oʻzaro nisbati va siyosiy mazmuni tadqiq etilgan. 

Kalit soʻzlar: davlat siyosati, polietnik jamiyat, etnos, millat, milliy identiklik, millatlararo munosabatlar, etnosiyosat, fuqarolik 

integratsiyasi. 

КОНТЕКСТЕ МЕЖЭТНИЧЕСКИХ ОТНОШЕНИЙ В ПОЛИЭТНИЧЕСКИХ ОБЩЕСТВАХ. 

Аннотация 

В данной статье проводится научный анализ сущности государственной политики в развитии межэтнических отношений 

в обществе, проживающем в многоэтнической среде. С этой точки зрения изучаются взаимосвязь и политическое 

Kirish. Zamonaviy jamiyatlarning ijtimoiy-siyosiy 

taraqqiyoti etnik, milliy, til va madaniy xilma-xillikning tobora 

murakkablashib borayotgani bilan tavsiflanadi. Globallashuv, 

migratsiya jarayonlari, aholining hududiy va ijtimoiy mobilligi, 

transmilliy kommunikatsiyalar hamda raqamli axborot 

makonining kengayishi polietnik jamiyatlarda turli etnik 

guruhlar oʻrtasidagi munosabatlarning mazmuni va shakllariga 

sezilarli taʼsir koʻrsatmoqda. Bunday sharoitda millatlararo 

munosabatlarning barqarorligi nafaqat ijtimoiy-madaniy, balki 

davlatning siyosiy boshqaruvi, fuqarolik birligi, ijtimoiy 

hamjihatlik va barqaror taraqqiyotni taʼminlash bilan bevosita 

bogʻliq masala sifatida namoyon boʻladi. 

Oʻzbekiston misolida ham mazkur masala alohida 

ahamiyat kasb etadi. Mamlakatda millatlararo munosabatlar 

sohasida davlat siyosatining maqsadlari, prinsiplari va asosiy 

yoʻnalishlari maxsus konseptual hujjatda belgilab qoʻyilgan 

boʻlib, unda fuqarolarning teng huquqliligi, ijtimoiy adolat, 

qonun ustuvorligi, millat va elatlarning madaniy, til va diniy 

qadriyatlari, anʼana va urf-odatlarini oʻzaro hurmat qilish kabi 

prinsiplar ustuvor yoʻnalish sifatida belgilangan[1]. Shu bilan 

birga, mazkur Konsepsiya millatlararo munosabatlarni 

mamlakatda istiqomat qiladigan millat va elatlar oʻrtasidagi, 

jamiyat hayotining barcha sohalarini qamrab oluvchi 

munosabatlar sifatida belgilaydi[2]. 

Polietnik jamiyatda millatlararo munosabatlarni 

rivojlantirish davlat siyosatining mohiyatini ilmiy jihatdan 

anglash, avvalo, mazkur jarayonda qoʻllaniladigan asosiy 

kategoriya va tushunchalarning mazmunini aniqlashni talab 

etadi. Xususan, “polietnik jamiyat”, “etnos”, “millat”, 

“millatlararo munosabatlar”, “etnosiyosat” kabi 

tushunchalarning mazmuni va oʻzaro nisbatini aniqlash mazkur 

tadqiqotning nazariy-metodologik asosini tashkil etadi. 

“Polietnik jamiyat” tushunchasi zamonaviy ijtimoiy 

fanlarda etnik jihatdan xilma-xil aholi tarkibiga ega boʻlgan 

jamiyatni ifodalash uchun qoʻllaniladi. Uning asosiy belgisi 

muayyan siyosiy-hududiy makonda turli etnik guruhlarning 

mavjudligi va ularning umumiy siyosiy, huquqiy, iqtisodiy 

hamda madaniy makonda oʻzaro munosabatga kirishishidir. 

Polietniklikni faqat aholining etnik tarkibi bilan 

bogʻlash uning siyosiy mohiyatini toʻliq ochib bermaydi. 

Chunki turli etnik guruhlarning bir hududda yashashi avtomatik 

ravishda ziddiyat yoki hamjihatlikni keltirib chiqarmaydi. 

Muhimi, ushbu xilma-xillik qanday siyosiy institutlar orqali 

boshqarilayotgani, etnik guruhlarning davlat institutlarida 

qanchalik va qanday shaklda ishtirok etayotgani, ularning 

huquqlari qanday kafolatlanayotgani hamda umumiy fuqarolik 

makoni qanday shakllantirilayotganidir. 

Mavzuga oid adabiyotlarning tahlili. Vill Kimlika 

polietnik davlatlar va koʻp millatli davlatlarni farqlashga 

harakat qilib, zamonaviy jamiyatlarda madaniy xilma-

xillikning turli shakllarini ajratadi. Uning yondashuvida 

polietnik davlatlar turli etnik guruhlarning mavjudligi bilan 

tavsiflanadi va bunday holat siyosiy institutlardan madaniy 

xilma-xillikni hisobga oluvchi siyosiy-huquqiy mexanizmlarni 

talab qilishi mumkin[3]. Bu yondashuv polietniklikni davlat 

boshqaruvi va siyosiy institutlar faoliyati bilan bogʻliq 

kategoriya sifatida koʻrish imkonini beradi. 

Polietnik jamiyatning siyosiy mohiyatini ochishda yana 

bir muhim jihat - “xilma-xillik” va “integratsiya” 

tushunchalarining oʻzaro nisbatidir. Etnik xilma-xillikning 

mavjudligi bir tomondan madaniy boylik va ijtimoiy resurslarni 

koʻpaytirsa, ikkinchi tomondan umumiy siyosiy maqsadlar, 

ijtimoiy ishonch va fuqarolik birligini shakllantirish masalasini 

kun tartibiga qoʻyadi. Shu sababli zamonaviy etnopolitikada 

asosiy vazifalardan biri etnik oʻziga xoslikni saqlash bilan 

umumiy fuqarolik identifikatsiyasini uygʻunlashtirish 

hisoblanadi. 

Polietnik jamiyatda davlatning vazifasi etnik farqlarni 

yoʻqotish emas, balki ularning siyosiy ziddiyat manbaiga 

aylanib ketishining oldini olishdan iborat. Buning uchun teng 

huquqlilik, diskriminatsiyaga yoʻl qoʻymaslik, madaniy 

huquqlarni taʼminlash, siyosiy ishtirok uchun ochiq 

imkoniyatlar yaratish va ijtimoiy muloqot institutlarini 

rivojlantirish zarur. 

Birlashgan Millatlar Tashkiloti ham milliy, etnik, diniy 

va til ozchiliklariga mansub shaxslarning huquqlarini himoya 

qilish siyosiy va ijtimoiy barqarorlik hamda tinchlikka hissa 

qoʻshishi mumkinligini taʼkidlaydi[4]. Demak, etnik xilma-

xillikning oʻzi barqarorlikka tahdid emas; asosiy masala uning 

siyosiy institutlar tomonidan qanday boshqarilishi va turli 

guruhlarning davlat va jamiyat hayotiga qanday integratsiya 

qilinishidadir. 

“Etnos” kategoriyasi millatlararo munosabatlarni 

tadqiq etishning boshlangʻich tushunchalaridan biridir. U, 

odatda, umumiy kelib chiqish, tarixiy xotira, madaniy 

anʼanalar, til, urf-odatlar va oʻzini muayyan guruhga mansub 

deb bilish kabi omillar bilan bogʻliq ijtimoiy birlikni ifodalaydi. 

Biroq zamonaviy etnopolitologiyada etnosni faqat 

obyektiv belgilar yigʻindisi sifatida tushunishdan voz kechib, 

uning subyektiv va siyosiy jihatlariga ham eʼtibor qaratiladi. 

Fredrik Bart etnik guruhlarni tadqiq etishda madaniy 

farqlarning oʻzi emas, balki guruhlar oʻrtasidagi 

“chegaralar”ning ijtimoiy ravishda saqlanishi muhimligini 

koʻrsatgan[5]. Uning 1969-yildagi “Ethnic Groups and 

Boundaries” asari etniklikni statik madaniy xususiyatlardan 

koʻra ijtimoiy munosabatlar va guruhlararo chegaralar nuqtayi 

nazaridan tahlil qilishga qaratilganligi bilan ajralib 

turadi.Bartning yondashuvi siyosatshunoslik uchun muhim 

nazariy xulosa beradi. Uning fikricha, etnik guruhlarning 

mavjudligi faqat til, din yoki urf-odatlar bilan belgilanmaydi, 

balki “biz” va “ular” oʻrtasidagi ijtimoiy farqni anglash va qayta 

ishlab chiqarish jarayoni bilan ham bogʻliq[6]. Shuning uchun 

davlat siyosati etnik guruhlarning madaniy xususiyatlarini tan 

olish bilan birga, guruhlararo siyosiy chegaralarning 

keskinlashuviga olib kelishi mumkin boʻlgan omillarni ham 

hisobga olishi lozim. 

Rojers Brubeyker esa etniklikni doimiy va ichki 

jihatdan bir xil “guruh” sifatida qabul qilishga ehtiyotkorlik 

bilan yondashadi. U etnik kategoriyalarning siyosiy va 

diskursiv jarayonlarda qanday shakllanishini oʻrganishni taklif 

qiladi[7]. Bu yondashuv etniklikni siyosiy mobilizatsiya, 

institutsional manfaatlar va jamoaviy tasavvurlar bilan bogʻliq 

dinamik hodisa sifatida tadqiq etish imkonini beradi. 

Demak, etnosni uch oʻlchamda koʻrish mumkin. 

Birinchi oʻlcham - obyektiv-madaniy omillar: til, urf-odat, 

tarixiy xotira, madaniyat. Ikkinchi oʻlcham -subyektiv 

identifikatsiya: shaxsning oʻzini muayyan etnik jamoaga 

mansub deb bilishi. Uchinchi oʻlcham - siyosiy-institutsional 

oʻlcham boʻlib u etnik mansublikning siyosiy talablar, vakillik 

va davlat siyosati bilan bogʻlanishini anglatadi. 

Shu sababli mazkur tadqiqot doirasida “etnos”ni 

umumiy tarixiy-madaniy belgilar, jamoaviy oʻzlikni anglash va 

oʻzaro ijtimoiy munosabatlar asosida shakllangan, muayyan 

siyosiy muhitda oʻz manfaatlarini ifodalash imkoniyatiga ega 

boʻlgan ijtimoiy-madaniy birlik sifatida talqin qilish maqsadga 

muvofiq. 

“Millat” tushunchasi etnos kategoriyasiga yaqin boʻlsa-

da, ularni toʻliq bir xil deb qarash ilmiy jihatdan toʻgʻri emas. 

Millat tarixiy taraqqiyotning muayyan bosqichida shakllangan, 

umumiy siyosiy, iqtisodiy, madaniy va identifikatsion aloqalar 

bilan bogʻlangan jamoaviy birlik sifatida namoyon boʻladi. 

Millat fenomenini tushuntirishda modernistik va 

etnosimvolistik yondashuvlar muhim oʻrin tutadi. Ernest 

Gellner millatchilikni modernizatsiya, sanoatlashuv, ommaviy 

taʼlim, savodxonlik va umumiy standartlashgan madaniy 

makon bilan bogʻlaydi[8]. Uning “Nations and Nationalism” 

asarida millat va millatchilik zamonaviy ijtimoiy 

tuzilmalarning shakllanishi bilan uzviy bogʻliq hodisa sifatida 

tahlil qilingan[9]. 

Ernest Gelnerning nazariyasi millatlararo 

munosabatlarning uchta muhim jihatini - millatning 

modernistik shakllanishi, davlatning integratsion funksiyasi va 

umumiy madaniy-kommunikatsion makonning ahamiyatini 

tushuntirish imkonini beradi. Uning konsepsiyasi polietnik 

jamiyatlarda millatlararo munosabatlarni tadqiq etishda 

davlatning taʼlim, til, madaniyat va siyosiy institutlar orqali 

umumiy fuqarolik makonini shakllantirishdagi rolini nazariy 

jihatdan asoslash uchun muhim metodologik manba 

hisoblanadi.  

Benedikt Anderson esa millatni “tasavvur qilingan 

siyosiy hamjamiyat” sifatida talqin qiladi. Uning fikricha, katta 

hududda yashovchi barcha insonlarning bir-birini shaxsan 

tanishi mumkin emas, ammo ular oʻzlarini muayyan umumiy 

siyosiy hamjamiyatning aʼzosi sifatida tasavvur qiladilar[10]. 

Bu yondashuv millatning siyosiy-kommunikativ xususiyatini 

tushunishda muhimdir. 

Entoni Smit millatlarning shakllanishida etnik oʻtmish, 

tarixiy xotira, umumiy ramzlar, miflar va madaniy 

anʼanalarning ahamiyatini taʼkidlaydi[11]. Uning “National 

Identity” asarida milliy identifikatsiya etnik kelib chiqish, din, 

til, tarixiy xotira va umumiy ramzlar bilan bogʻliq murakkab 

hodisa sifatida tahlil qilinadi[12]. 

Ushbu nazariyalarni umumlashtirib, millatni faqat etnik 

birlik emas, balki siyosiy hamjamiyat sifatida ham koʻrish 

mumkin. Ayniqsa, zamonaviy davlat sharoitida “millat” 

kategoriyasi fuqarolik, siyosiy ishtirok, umumiy hudud va 

umumiy siyosiy qadriyatlar bilan uygʻunlashadi. 

Tadqiqot metodologiyasi. Shu oʻrinda “millat” va 

“millatlararo munosabatlar” oʻrtasidagi aloqani aniqlash 

muhim. Agar millatni faqat etnik kelib chiqish bilan bogʻlasak, 

polietnik davlatda bir nechta millatlar oʻrtasida doimiy siyosiy 

raqobat mavjud boʻlishi kerak degan notoʻgʻri xulosa kelib 

chiqishi mumkin. Aslida esa zamonaviy davlatlarda etnik 

identifikatsiya va umumiy fuqarolik identifikatsiyasi bir 

shaxsning oʻzida parallel ravishda mavjud boʻlishi mumkin. 

Millatlararo munosabatlar polietnik jamiyatning eng 

muhim ijtimoiy-siyosiy kategoriyalaridan biridir. Oʻzbekiston 

Respublikasining millatlararo munosabatlar sohasidagi davlat 

siyosati Konsepsiyasida ushbu tushuncha mamlakat hududida 

istiqomat qiladigan millatlar va elatlar oʻrtasidagi, jamiyat 

hayotining barcha sohalarini qamrab oluvchi munosabatlar 

sifatida taʼriflangan[13]. 

Ushbu taʼrifning muhim jihati shundaki, millatlararo 

munosabatlar faqat madaniy yoki maishiy aloqalar bilan 

cheklanmaydi. Ular siyosiy, iqtisodiy, huquqiy, ijtimoiy, 

maʼnaviy-madaniy va axborot sohalarini ham qamrab oladi. 

Siyosiy nuqtayi nazardan millatlararo munosabatlar 

kamida beshta asosiy yoʻnalishda namoyon boʻladi. 

Birinchisi, siyosiy tenglik boʻlib polietnik jamiyatlarda 

turli etnik guruhlarga mansub fuqarolarning davlat institutlarida 

ishtirok etishi va siyosiy huquqlardan foydalanishi umumiy 

fuqarolik tamoyili asosida taʼminlanishi kerak. 

Ikkinchisi, siyosiy vakillik boʻlib unda etnik 

guruhlarning manfaatlari siyosiy institutlar, jamoat 

tashkilotlari, mahalliy boshqaruv va boshqa kanallar orqali 

ifodalanishi mumkin. 

Uchinchisi, madaniy huquqlarni institutsional 

taʼminlash hisoblanib unda til, madaniyat, urf-odat va tarixiy 

xotirani saqlash uchun huquqiy va tashkiliy imkoniyatlarning 

mavjudligi millatlararo munosabatlarning barqarorligiga taʼsir 

qiladi. 

Toʻrtinchisi, ijtimoiy adolat va resurslarga kirish 

imkoniyati masalasi. Agar muayyan etnik guruhlar iqtisodiy 

yoki ijtimoiy resurslarga kirishda tizimli toʻsiqlarga duch kelsa, 

etnik farqlar ijtimoiy norozilikning siyosiy shakliga aylanishi 

mumkin. 

Beshinchisi, siyosiy kommunikatsiya masalasi boʻlib 

jamiyatda ommaviy axborot vositalari, ijtimoiy tarmoqlar va 

davlatning kommunikatsiya siyosati millatlararo 

munosabatlarning ijtimoiy qabul qilinishiga taʼsir koʻrsatadi. 

Demak, millatlararo munosabatlarning mazmunini 

faqat “totuvlik” tushunchasi bilan cheklash ilmiy jihatdan 

yetarli emas. Totuvlikning institutsional asoslari, siyosiy 

tenglik, vakillik, ijtimoiy ishonch, madaniy huquqlar va 

umumiy fuqarolik identifikatsiyasi ham tahlil qilinishi lozim. 

Etnosiyosat - etnik munosabatlarning siyosiy jarayonlar 

bilan oʻzaro taʼsirini ifodalovchi kategoriyadir. U davlatning 

etnik guruhlarga nisbatan siyosati, etnik manfaatlarni siyosiy 

ifodalash, etnik identifikatsiyaning siyosiy mobilizatsiyaga 

taʼsiri, etnik vakillik, konfliktlarning oldini olish va millatlararo 

integratsiya kabi jarayonlarni qamrab oladi. 

Etnosiyosatni “millatlararo munosabatlar sohasidagi 

davlat siyosati” bilan aynanlashtirish ham toʻgʻri emas. Davlat 

siyosati etnosiyosatning muhim qismi boʻlsa-da, etnosiyosat 

undan kengroq tushunchadir. Chunki etnosiyosat davlat 

organlari bilan bir qatorda siyosiy partiyalar, fuqarolik jamiyati 

institutlari, etnik tashkilotlar, ommaviy axborot vositalari va 

boshqa siyosiy subyektlarning faoliyatini ham qamrab oladi. 

Donald Gorovis etnik guruhlarning siyosiy faolligi, 

etnik partiyalar, koʻpetnik koalitsiyalar va etnik konfliktlar 

oʻrtasidagi munosabatlarni keng tahlil qilgan[14]. Uning 

“Ethnic Groups in Conflict” asari etnik munosabatlarning 

siyosiy tizim va partiyaviy raqobat bilan bogʻliq jihatlarini 

tadqiq etishda muhim manba hisoblanadi[15]. 

Etnosiyosatning asosiy subyektlari sifatida davlat, 

siyosiy partiyalar, fuqarolik jamiyati institutlari, milliy-

madaniy tashkilotlar, mahalliy hokimiyat organlari, ommaviy 

axborot vositalari va fuqarolarni koʻrsatish mumkin. 

Etnosiyosatning predmeti esa etnik guruhlarning 

siyosiy maqomi, manfaatlari, davlat bilan munosabatlari, 

siyosiy ishtirok darajasi, madaniy huquqlarning institutsional 

kafolatlari, etnik identifikatsiyaning siyosiy jarayonlarga taʼsiri 

va millatlararo munosabatlarni boshqarish mexanizmlaridan 

iborat. 

Oʻzbekiston sharoitida etnosiyosatning muhim 

xususiyati - uning fuqarolar tengligi va umumiy fuqarolik 

birligi tamoyili bilan etnik-madaniy oʻziga xoslikni saqlash 

vazifasini uygʻunlashtirishga yoʻnaltirilganidir. Amaldagi 

Konsepsiyada ham millatlararo munosabatlarni 

takomillashtirish davlatning tizimli faoliyati sifatida 

belgilangan[16]. 

Millatlararo munosabatlar siyosiy tizimning tashqi yoki 

ikkinchi darajali elementi emas. Aksincha, polietnik jamiyatda 

ular siyosiy tizimning legitimligi, ijtimoiy ishonch va 

barqarorligiga taʼsir qiluvchi muhim omillardan biridir. 

Xulosa va takliflar. Siyosiy tizim davlat institutlari, 

siyosiy partiyalar, fuqarolik jamiyati, siyosiy 

kommunikatsiyalar va siyosiy madaniyatdan tashkil topgan 

murakkab tizim sifatida qaralganda, millatlararo munosabatlar 

ushbu elementlarning deyarli barchasi bilan bogʻlanadi. 

Avvalo, davlat instituti millatlararo munosabatlarning 

huquqiy va institutsional asoslarini belgilaydi. Konstitutsiya va 

qonunchilik fuqarolarning tengligini taʼminlash, 

diskriminatsiyaning oldini olish va madaniy huquqlarni 

kafolatlash orqali etnik munosabatlarning umumiy qoidalarini 

belgilaydi. 

Ikkinchidan, siyosiy partiyalar etnik guruhlarning 

manfaatlarini umumiy siyosiy dasturlarga integratsiya qilish 

imkoniyatiga ega. Bu jarayonda etnik manfaatlarning 

umummilliy siyosiy manfaatlar bilan uygʻunlashishi muhim 

ahamiyat kasb etadi. 

Uchinchidan, fuqarolik jamiyati institutlari etnik 

guruhlar bilan davlat oʻrtasida vositachi vazifasini bajarishi 

mumkin. Oʻzbekiston davlat siyosati Konsepsiyasida ham 

davlat organlari, mahalliy ijro etuvchi hokimiyat organlari va 

fuqarolik jamiyati institutlari, jumladan OAV oʻrtasidagi 

hamkorlik mexanizmlarini takomillashtirish alohida yoʻnalish 

sifatida koʻrsatilgan[17]. 

Toʻrtinchidan, siyosiy madaniyat millatlararo 

munosabatlarning mazmuniga taʼsir koʻrsatadi. Gabriel 

Almond va Sidney Verba siyosiy madaniyatni fuqarolarning 

siyosiy tizimga nisbatan oriyentatsiyalari bilan bogʻlaydi[18]. 

Bu yondashuv polietnik jamiyatda siyosiy ishonch, ishtirok va 

umumiy siyosiy qadriyatlarning ahamiyatini tushunish uchun 

metodologik asos beradi. 

Shunday qilib, millatlararo munosabatlar siyosiy 

tizimning bir vaqtning oʻzida ham obyekti, ham subyekti 

hisoblanishi mumkin. Bir tomondan, davlat institutlari ushbu 

munosabatlarni tartibga soladi; ikkinchi tomondan, etnik 

guruhlar va ularning tashkilotlari siyosiy jarayonlarga taʼsir 

koʻrsatadi. 

Xulosa qilib aytganda, polietnik jamiyatda ijtimoiy-

siyosiy barqarorlikning muhim sharti etnik xilma-xillikni inkor 

etish emas, balki uni umumiy huquqiy makon, teng fuqarolik, 

siyosiy ishtirok, madaniy oʻziga xoslikni hurmat qilish va 

oʻzaro ishonch mexanizmlari orqali institutsional 

muvofiqlashtirishdan iborat. Bu esa millatlararo 

munosabatlarni rivojlantirish davlat siyosatini siyosiy 

institutlar va jarayonlar nuqtayi nazaridan kompleks tadqiq 

etish zaruratini belgilaydi. 

